
	Нийслэлийн ... дугаар сургуулийн 6 дугаар ангийн хэдэн сурагч ангидаа ирцгээж байв. Тэд салааны удирдагчийн шийдвэрээр, өнөө орой тооны хичээл давтах ёстой байжээ. Тэгээд зохих цагаасаа хэдэн минутын түрүүнд цуглаж байгаа нь энэ ажээ.

	Эдний дунд пионер Жаргал байв. Жаргал бол юм бүхэнд авьяастай, сэргэлэн цовоо, үнэнч шударга сурагчийн нэг гэж сургуульдаа алдаршжээ. Анх сургуульд орсноосоо хойш нэг ч хичээлд дунд дүн авч үзсэнгүй. Харин хааяа зарим хичээлд сайн дүн авбал, тун их сандран гэмшиж хамаг хүч, анхаарлаа дайчлан мэрийж байж, урьд сайн дүн авсан хичээлээ дараагийн асуулгад онц дүнгээр сольдог юм. Жаргал хичээлдээ онц суралцдагийн дээр пионерын ажилд идэвхтэй оролцож, сургуулийн олон төрлийн дугуйланд тасралтгүй явдаг учир, түүний ангийн өвгөн багш Насан, Жаргалыг ойшоон үздэг бөгөөд, Жаргал ч багш нараа хүндэтгэн хайрладгийн дотор ялангуяа өвгөн багш Насанг эрхэм хүндэлж, хэлсэн үгнээс нь гардаггүй юм байжээ.

	Насан гуай олон жил багшилжээ. Насан багшийн эрдэм чадал, заасан хичээлийнх нь ачаар олон хүүхэд эрдэм сурч зарим нь дээд сургуульд, зарим нь тусгай мэргэжлийн сургуульд шилжин суралцаж байгаа бөгөөд бас зарим нь багш, инженер, хүн, малын эмчээр ажиллаж байгаа ажээ.

	Галтай цогтой идэр наснаасаа эхлэн үсээ буурал болтол ард түмний үр хүүхдийг хүмүүжүүлэхийн төлөө тэмцэж байгаа өндөр гавьяат өвгөн багш Насан, шавь нарыгаа ийм нэр төртэй яваад сэтгэл нь хөдлөн бахархаж, ангийнхаа ба сургуулийнхаа сурагч багачуудын сайн сурлагын төлөө улам идэвхтэй ажиллаж байгаа хүн юм.

	Энэ багш, сурагч бүрийнхээ зан байдал, авьяас чадварыг нэвтэрхий мэддэгээр барахгүй тэднийг ирээдүйд ямар мэргэжилтэй хүн болохыг хүртэл тааварлан мэддэг ажээ.

	Жаргалыг тооны алдартай эрдэмтэн буюу эсвэл нэртэй зурагчин болно гэж боддог байжээ.

	Жаргалын зурсан зургийн дүрс байдал, өнгө будгийн тохироо нь гоц сайхан санагддаг бөгөөд ялангуяа тоо бодлогын зүйлд их дуртай, тоог түргэн, зөв бодож түүнийгээ туйлын цэвэр нямбай бичдэг нь багш Насанд маш бахтай санагддаг билээ. Энэ ч учраас багш Насан, бодсон тоо, зурсан зургийнх нь талаар гарсан дутагдлыг ямагт засаж өгдөг байжээ.

	Энэ бяцхан өгүүллэгт голлон гарах багш, шавь хоёрын байдал товчоор хэлэхэд ийм байна...

	Одоо ангид цугласан сурагчдын тухай ярианд оръё.

	Эд, дэлхий ертөнц дээрх сайн сайхан үйлс, саруул чөлөөт амьдралын алдарт зөн билгийг зөгнөж, ажил хөдөлмөр, авьяас мөрөөдлийнхөө тухай ярилцаж эхлэв.

	— Би хүний эмч болох хүсэлтэй...Чи ямар мэргэжилтэй болохыг хүсдэг вэ? гэж нэг охин нөгөөгөөсөө асуусанд:

	— Би шил хийдэг мэргэжилтэй болно... Манай эх орон, элсэн говь ихтэй тул тэр элсийг ашиглаж, барилгыг шилээр хангагч тийм эрдэмтэн болно гэж хариулав.

	Усны баялаг арвин сангийн салбараас шинэхэн дэлбэрэх булгийн эхний ундран байгаа дээж, усны хойноос залган гарсан сайхан цэвэр тунгалаг ус болж оргилон урсахын адил, хоёр охины ирээдүйгээ хүсэн мөрөөдсөн ярианы үндсийг нь залган үргэлжлүүлж, бусад нь тус тусынхаа ариун нандин хүслээ илчлэн ярилцав.

	Зарим нь инженер болж, Улаанбаатар хотын олон давхар барилга барих гэнэ. Зарим нь Монголын тэмээний тухай ном бичиж эрдмийн цол хамгаалах гэнэ. Зарим нь үйлдвэрт орж Пунцаг-Ёндон шиг тэргүүний ажилчин болох гэнэ. Бас зарим нь Мичурин шиг эрдэмтэн болж учиргүй том яблок1 тарина, ийм ч учраас ургамлын судлалын хичээлд дандаа онц авдаг гэнэ. Нөхдийнхөө яриаг сонсож байсан Жаргалын сэтгэл нь хөдөлж:

	— Би юм бүхнийг мэддэг, юм бүхнийг хийж чаддаг хүн болно гэж чанга гэгч нь хэлэв. 

	Энэ үед өвгөн багш Насан, хажуугийн өрөөнд сууж, хичээлийн конспектоо хийж байхдаа "юм бүхнийг хийж чаддаг хүн болно“ гэж Жаргалын хэлэхийг дутуу хаагдсан хаалганы завсраар сонсжээ. Тэгээд манай Жаргал ч нээрэн юм бүхэнд авьяастай шүү гэж бодоод: Тэд чухам юуны тухай ярьж байгааг сонирхон цааш чагнажээ. 

	— За! Жишээлбэл... гэж нэг хүүхдийн хэлэхэд

	— Жишээлэх юмгүй... Ер нь л бүгдийг мэддэг болно, гэж Жаргал хэлэв. 

	— Бүгдийг... гэдэг чинь дэндүү хязгааргүй юм биш үү? гэж дахин нэг сурагч асуув. 

	— Ер нь эрдэмд хязгаар хэмжээ гэж байхгүй шүү дээ. 

	Манай өвгөн багш ч, "Ямар нэгэн эрдэмд хэчнээн онц гарамгай сурсан ч, одоо сурч гүйцлээ гээд, ном бичиж дуусахтай адил цэг тавьж болдоггүй юм уу гэж бидэнд олон дахин хэлдэг шүү дээ гэж Жаргал хариулав. 

	— Харин тийм л дээ. "Геометрийн ухаанд хязгааргүй шулуун шугам гэж бий шүү дээ. Гэтэл геометрийн хязгааргүй шулуун шугамыг мэдсэн төдийгөөр геометрийн ухааныг нэвтэрхий мэдсэн "Геометрч" гэж өөрийгөө дүгнэж болохгүй шүү дээ" гэж өвгөн багш минь хэлдэг биш үү гээд хамгийн ах настай нэг сурагчийг инээхэд бусад нь нижигнэтэл инээлдэв. Жаргал ч бас нөхдийнхөө дүйвээнд инээв. Өвгөн багш ч энэ сурагчийн үгийг давтсан бололтой, сурах бичгийнхээ хуудсыг сөхөх зуур толгойгоо дохин инээмсэглэв. 

	Нөхдийн бүх анхаарал өөрт нь хандаж, сэргэлэн хурц нүдний харцууд өөр дээр нь чиглэн тусаад хязгааргүй их эрдмийн тухай асуудал өөртэй нь холбогдсонд Жаргалын сэтгэл улам хөдлөв. Жаргал хөдлөн долгилсон сэтгэлийнхээ хүчийг тогтоож ядан байж:

	— Ямар ч гэсэн би бүгдийг мэддэг хүн болно... За яах вэ... Та нар, надаас зарим нэг жишээг сонсъё гэж байгаа бол хэлж өгье. Зурагчин болж чадах уу? Чадна! Дэлхийн байдлын багш болж чадах уу? Чадна! Доктор болж чадах уу? Сургуулийг нь хийвэл бас л чадна. За тоо бодлогын талаар бол бүр ч надтай маргах хэрэггүй. Үүнийг өвгөн багш минь хүртэл зөвшөөрнө гэхэд нь нөхөд нь:

	— Үгүй ер дөө, гэцгээж, их л ёжлон хариулав. 

	Өвгөн багш нь мөн л чагнасхийн байсан боловч, энэ удаа толгойгоо ч дохисонгүй, харин сэгсэрлээ. Инээмсэглэсэн ч үгүй харин санаа алдлаа. 

	"Үгүй ер дөө" гэж нөхдийнхөө хэлсэн үгийг бодвол зөвшөөрч байгаа бололтой... Бас ч анх удаа нөхөдтэйгөө ийм гүн утгатай цэц булаалдаж, ярианы гол суурийг эзэлж байгаадаа Жаргалын сэтгэл бүр ч их хөдлөв. Хөдлөх хөдлөхдөө хэдэн давхар хөдөлж байгаа шиг санагдсан тул улам ч зоригжин бардамнаж:

	— Нөхөд найз нар аа анхаар! Та нар ойлгож байна уу? Одоо хөгжимчин болж чадах уу? гэдэг асуудалд оръё! Би чадна гэж хариулна гэв. 

	— Чи ямар ямар хөгжмөөр тоглож чадах вэ? гэж энэ яриаг үүсгэгч бөгөөд, эмч болох хүсэлтэй охин асуув. 

	— Мандолин... лимбэ... бүрээ... бөмбөр... Та нар мэднэ шүү дээ. Харин та нарын мэдээгүй байж болох зүйл бол би скрипээр2 их сайн тоглоно шүү гэж Жаргал их л бахдан ярив. 

	— Чи скрипээр ямар ямар дуу тоглож чадах вэ? гэж шилний мэргэжилтэн болох дуртай охины асуухад, 

	— Би таван дуу наадаж чадна. Үүний дотроос "Сайхан урсгалт Сэлэнгийн минь долгио" гэдэг дууг сайн дарж чадна, гээд Жаргал сууж байсан сандлаас босож, өөр сандал дээр суув. Жаргалын энэ үгийг нөхөд нь гүн их талархан, толгойгоо дохин сонсож байлаа. 

	Чухам энэ үед өвгөн багш нь бас л чагнаж байсан уу? Үгүй юү? Бүү мэд! Хэрэв чагнаж байсан бол хайрт шавийнхаа тухай ямар дүгнэлт хийсэн нь дараа мэдэгдэх биз. Сурагчдын ингэж ярилцаж байтал пионерын салааны удирдагч тооны хичээл давтуулахаар орж ирлээ. 

	 

	* * *

	 

	1952 оны 5 дугаар сарын хорин хэдний цэлмэг сайхан оройн 8 цаг болж байв. Найртай дулаан улирлын нар баруунаа тонгойж, маргааш дахин гэрэлтүүлэх өргөн цагаан гэрлээрээ Улаанбаатарын олон давхар барилгыг гялалзуулж байлаа. 

	Манай эх орны энх цагийн бүтээн босгох их хөдөлмөрийн олон минутыг авчирч өгөөд, урсан өнгөрдөг бүтээлт хөдөлмөрийн баясгалант өдрүүдийн нэг болсон энэ өдрийг ёслон үдэж байгаа мэт. Чойбалсан уулын сүрлэг өндөр оргил дүнхийн, баялаг өтгөн ой мод үзэсгэлэнтэй сайхан харагдаж байв. 

	Онц сурлагатан пионер Жаргал, тооны хичээл давтаж тарсны дараа, өвгөн багшийндаа номыг нь аваачиж өгөхөөр яаран алхаж явав. 

	Зөвлөлт эх орныхоо төлөө баатарлаг гавьяа байгуулж, нас барсан Зоя, Щура хоёрын тухай энэ номыг эцэг нь багшаас нь уншихаар гуйж аваад, нэгэнт уншиж дуусаад хүүгээрээ өгч явуулахдаа "Бүгдийг уншлаа, их баярлалаа" гэж хэлээрэй гэжээ. 

	Жаргал, өнөөдөр нөхдийнхөө дунд өөрийнхөө ирээдүйн хүслийн тухай зоригтой сайн ярьсан, мөн давтлагад идэвхтэй оролцож нэг нөхрийнхөө ойлгоогүй байсан бодлогыг зөв бодож, ойлгуулж өгсөндөө сэтгэл хангамжтай явсаар багшийндаа оров. 

	Багш нь 7 дугаар ангийн нэг сурагчтай хамт амралтынхаа өрөөнд зураг үзэж байжээ. 

	Жаргалыг орох зөвшөөрөл гуйхад

	— За ор доо, гэж их л сулхан дуугаар хэлснийг Жаргал ажигласан ч үгүй бололтой, урьд адил инээмсэглэн ороход нь "За хүү минь багшийнхаа дэргэд ир" гэж ч хэлсэнгүй. Ер нь багш нь нэг л уйтгартай юм шиг санагдлаа. 

	Багшийн минь бие базаахгүй байгаа юм болов уу? гэж бодсоноо, нөгөө сурагчийн зургийг үзээд завгүй байгаа биз, гэж Жаргал сэтгэлээ засав. Жимст модны мөчир зуусан, хөөрхөн хөх тагтаа нисэж байгаа энэ зургийг багш нь үзээд

	— Тун аятайхан болжээ. Зөвхөн будаг нь арай шингэдэж дээ. Түүнийгээ засаад надад дахин үзүүл. Би пионерын сэтгүүлд явуулж өгье гэж хэлэхэд:

	— За багш аа! Би маргааш орой үзүүлье гээд тэр сурагч явав. Дараа нь багш нь:

	— За чи юу гэж явна, гэж асуусан нь Жаргалд хачин санагдаж, сэтгэл нь гэнэт зовж эхлэв.

	— Багш аа! Би таны номыг авчирлаа, гэж хэлэхэд нь багш нь "баярлалаа" гэж хэлээд, ширээнийхээ өнцөг рүү ширтэн бодол болон суув.

	Жаргал бүр ч их зовж, багшаасаа чухам юу гэж асуухаа мэдэхгүй зогсож байснаа:

	— Багш таны бие зүгээр биз? гэж зүрхлэн асуув. Багш нь Жаргалыг өрөвдсөн шинжтэй харах нь жигтэйхэн уйтгартай байлаа.

	Жаргал багшийнхаа харсанд урамшиж:

	— Багш аа, та надаар тагтаа зуруулахгүй юү? Би сайн зурж чадна гэж хэлэхэд нь багш нь нэг хэсэг дуугүй байснаа:

	— Жаргал минь! Чамд би найдахгүй байна гэжээ. "Би ямар муухай хэрэг хийсэн юм бол доо. Багш маань надад л гомдсон юм шиг байна" гэж Жаргал бодоод, дотор нь палхийв.

	— Чи худал хэлдэггүй биз? гэж багш нь гэнэт асуулаа. Энэ тулгарсан аймшигт асуудалд орсон Жаргал зовж, сандрахдаа дэмий л,

	— Үгүй ээ! Багш аа би худал хэлдэггүй гэж хоолойгоо чичрүүлэн хэлэхэд нь:

	— Чи миний хайрт шавь мөн бол... Чи пионер хүн мөн бол... Чи шударга журамтай сайн сурагч мөн бол надад үнэнээ хэлэх ёстой. Би чиний хайртай багшийн чинь хувьд асууж байна. Битгий сандар! Сайн бод! гэж багш нь их л намуухан дуугаар өгүүлэв. 

	Жаргал багшийнхаа тухай, сурагчдынхаа тухай олон зүйлийг бодлоо. Ер нь тэдэнд огт худал хэлээгүй. Гэтэл аавдаа саяхан нэг худал хэлснээ санав. Тэгээд багш минь үүнийг мэдэж дээ гэж бодоод:

	— Багш аа, би бодож оллоо. Саяхан би, аавынхаа жижигхэн алхаар юм хадаж байгаад ишийг нь хугалчихсан юм. Тэгээд аавыг асуухад мэдэхгүй гэж худал хэлсэн гэв. 

	— Чамайг би хамгийн сайн сурагч гэж хайрлаж байдаг юм. Чи эцэг эхдээ хүртэл худал хэлдэг хүн байна шүү дээ. Аав чинь ажилчин хүн. Сурагч хүнд үзэг хэчнээн хэрэгтэйн адил, ажилчин хүнд алх төдий чинээ хэрэгтэй шүү дээ. Чи тэгэхэд алхных нь ишийг хугалчхаад аавдаа худал хэлж, үнэнч ёсны шударга журмыг алдаж, пионерын тангараг, сурагчдын дүрмийг биелүүлээгүй байна гэж багш нь зэмлэв. 

	Жаргалын сэтгэлд ямар нэгэн шившигтэй булингар урсан орох шиг болоод, бүр ч багшийнхаа өмнө уйлах шахан байж:

	— Би ийм муухай ажлыг дахиж хийхгүй. Би дахиад яасан ч худал хэлэхгүй гэж батлан хэлэв. 

	— Чамд би үнэн сэтгэлээсээ найдаж байсан юм. Гэтэл чи миний найдварыг хоёр зүйл дээр эвдлээ. Нэгийг нь чи надад хэлэхгүй байна. Гэвч би чиний хэлэхгүй байгаа шалтгааныг сайн мэдэж байна. Чамайг хэлээгүй байгаа буруугаа хүлээсэн цагт өөрийнхөө мэдэж байгаа учрыг тайлбарлаж өгнө. Чи өөрийнхөө хийсэн бурууг сайн бодож үзээрэй. За ийм байна. Одоо харьж хичээлээ давт даа, сайхан амарч унт. Өглөө цагтаа босож, сургуульдаа ир! гэж багшийгаа хэлэхэд Жаргал, өвгөн багшийнхаа үгийг дагаж, харихаар гарлаа. Дөнгөж гарахтайгаа зэрэг гэнэт нэг зүйлийг санаж "Нэгийг нь чи надад хэлэхгүй байна“ гэж багшийн ярьсныг би одоо саналаа гэж бодоод багшийндаа эргэн орж;

	— Багш аа би танд хэлээгүй мартсан зүйлээ одоо хэлье гэв. Багш нь,

	— За тэг, гээд үл мэдэг инээмсэглэв. 

	— Аав таны номыг надаар өгч явуулахдаа "Бүгдийг уншлаа. Их баярлалаа" гэж хэлээрэй гэснийг би мартчихсан байна гэв. 

	Нимгэн цаасан дээрх номын үсэг араас нь харахад дөнгөж мэдэгдэхийн төдий байдаг шиг баярт инээмсэглэлийн бүдэгхэн тэмдэг үзэгдэн байсан багшийн нүүр дахин хувирч, тогтмол усны бяцхан атираа шиг, духны нь арьс үрчлээтэн эхэлж, нөгөө л уйтгартай байдалдаа дахин шилжив. 

	— Чи бас л найдваргүй зан гаргаж байна. Аавынхаа захисан үгийг мартана гэдэг чинь, бойжуулж өсгөсөн эх, эцгийн төлөө анхаарал тавьдаггүй хүний зан шүү дээ. Хэрэв аав чинь чухал яаралтай зүйлийг захисан байгаад чи түүнийг нь хэлэхээ мартсан бол зөвхөн дутагдал төдий биш, харин гүнзгий асуудал болно шүү дээ. Миний өмнө хоёр дутагдал гаргалаа гэж чамайг би дүгнэж байсан бол чи харин гурван том дутагдал гаргалаа. Гэвч энэ дутагдлаа тэр даруйд нь надад өөрөө ирж хэлсэн сайн талыг чинь бодож чиний гуравдах дутагдлыг би уучлан цагаатгая. "Бүгдийг уншсанд чинь их баярлалаа" гэж аавдаа заавал хэлээрэй. Миний найдварыг ойлгов уу? Одоо харь даа, гэж багш нь хэлэв. Жаргал, багшдаа дахин буруугаа хүлээж нэг үг хэлэх гэтэл, өөр ангийн хоёр багш орж ирсэн тул, Жаргал бодсон үгээ хэлэлгүй гарч одов. 

	 

	* * *

	 

	Шөнө орой болжээ. Жаргал унтахаар хэвтээд, нэлээд хэдэн минут болтол элдвийг бодов. 

	Тэгэхдээ, сэтгэл хөдөлсөн баяр баясгалангийн сайн сайхан зүйлийг бодсонгүй бөгөөд 13 насандаа бодон шаналж үзээгүй, хамгийн хүнд хэцүү бодолд дарагдан бачимдаж байв. "Ер нь энэ орой миний хувьд тун тусгүй явдал боллоо. 

	Маргааш хайрт өвгөн багш, олон сайн нөхдийнхөө нүүрийг яаж харна даа. Багш минь, миний мэдэхгүй байгаа дутагдлыг минь мэдсэн байхад, миний нөхөд бас л мэдсэн байх даа" гэж бодохоос нойр нь бүр хулжчихсан шиг байлаа. Ялангуяа өвгөн багшийнхаа тухай тун ч олон зүйлийг бодов. 

	Анх сургуульд ороод 9 дүгээр сарын нэгний өглөө олон танихгүй хүүхэдтэй нэг танхимд сууж анхдугаар хичээлээ эхлэхэд "За хайрт хөвүүд, охид минь ээ! Би та нарт олон сайхан юмыг заана. Өнөөдөр бол та нарын эрдэмтэн болохын төлөө, зүтгэх зүтгэлийн чинь дурсгалт сайхан эхлэл юм. Өнөөдрөөс эхлээд та нар тэнгэр гэж юуг хэлдгийг мэдэх болно. Нар сар яагаад гардаг, навч цэцэг ямар учраас ургадгийг мэдэх болно. Хүн амьтан юунаас үүссэн, тэд хэрхэн амьдарч байдгийг мэдэх болно. Та нар сайхан зураг зурдаг хүмүүс болно. Мөн тоо бодож чаддаг, түүнчлэн төрөлх сайхан хэл бичгээ мэддэг болно. Энэ бүхнийг би та нарт заана" гэж өвгөн багшийг хэлэхэд, "Манай багш яасан их эрдэмтэй хүн бэ? Би ийм л эрдэмтэй багш болно доо" гэж бодож байснаа санаад бас, багшийнхаа мэргэн сайхан сургаалуудыг давтан бодов. "Сурагч хүн хичээлээ хийж байгаа явдал бол хамгийн нарийн нямбай хөдөлмөр хийж байгаа хэрэг шүү. Жишээлбэл: Хичээлийнхээ даалгаврыг хэчнээн үнэн зөв хийж, цэвэр нямбай бичиж чаддаг сурагч, ажилд мөн нямбай сайн мэрийцтэй болж чадна. Хэрэв хичээлд дургүй, хашин хойрго суудаг хүүхэд бол мөн ажилд тийм хойрго залхуу хүн болно шүү. Иймд эрдэм сурах, ажил хийх хоёрыг хамаагүйд үзэж болохгүй шүү" гэж хэлсэн нь бодогдов. 

	Жаргал ингэж бодож байснаа "Ийм үнэтэй сайхан үг хэлж, эрдэм ном заадаг багшаа гомдоох гэж дээ... Би ч тусгүй хэрэг хийжээ. Ядаж юу гэж худал хэлснээ ч мэддэггүй. Ийм байж яаж эрдэмтэн болж чадах билээ дээ!" гээд өөрийн эрхгүй урсан гарсан нулимсаа дэрэндээ арчин санаа алдав. 

	Урсан гарч байгаа нулимсандаа норсон нүднийх нь өмнө, нэг бяцхан охины уйлан зогсож байгаа дүрс үзэгдээд сэтгэлээс нь энэ охины буруутай хэрэг урган гарч ирлээ. 

	Өнгөрсөн жилийн хавар, 3 дугаар ангийн сурагч Нямхүү, багшдаа худал хэлсэн учир, сургуулийнхаа "хонх" гэдэг ханын сонинд "Нямхүү чи багшийгаа битгий мэхэл" гэсэн гарчигтай өгүүллээр Шүүмжлэгджээ. Бяцхан охин Нямхүү, энэ өгүүллийг уншаад нөхдөөсөө ичин улайж, уйлж байхад нь: Худал хэлэх явдал бол ийм муухай байдаг юм. Чи уйлаад хэрэггүй. Харин дахин битгий худал хэлж байгаарай, гэж Жаргал, пионер хүний хувиар хэлж байсан байжээ. Гэвч Нямхүү, худал хэлсэн буруугаа мэдээд гэмшин уйлж байсан бол, харин би буруугаа хүлээгээд гэмших ч байтугай, мэдэх ч үгүй байдаг байна шүү гэх зэрэг элдвийг бодон хэвтсээр нэгэнт унтжээ. 

	 

	* * *

	 

	Маргааш нь хичээлийн дараа пионерын салааны удирдагч,  Жаргалыг дуудаж ирүүлээд өнөө орой манай сургууль дээр эцэг эхийн хурал болно. Энэ хурлын дараа манай сургуулийн уран сайхны дугуйлангийнхан концерт тоглоно. Энэ концертод чи идэвхтэй оролцох тухай пионерын байгууллагаас чамд өгөх даалгавар байна. 

	Хамгийн нэгдүгээрт тагтаа гэдэг шүлгийг уншина. Дараа нь "Сайхан урсгалт Сэлэнгийн минь долгио" гэдэг дууг скрип хөгжмөөр тоглоно гэж хэлжээ. 

	Жаргал пионерын салаанаас ийм үүрэг хүлээж аваад өвгөн багштайгаа уулзахаар гэрт нь очив. Өвгөн багш нь сурагчдын чээж бичгийн дэвтрийг шалган үзэж байснаа, Жаргалыг орохтой зэрэг

	— За хүү минь юу гэж явна? Нөгөө худал хэлснээ багшдаа хэлэхээр ирэв үү? гэж угтан харж асуув.

	Худал хэлснээ мартаад багшдаа хэлж чадаагүй байгаа явдлын хүнд даралтад сэтгэл нь бухимдсан хэвээр яваа Жаргал:

	— Багш аа, би нэг зүйлийг хэлэх гэж ирлээ гэв. 

	— За, хэл хэл, багш нь сонсоход бэлхэн байна гэхэд:

	— Өнөө орой манай сургуулийн уран сайхны дугуйлангийнхан, сурагчид, сурагчдын эцэг эхчүүдэд концерт үзүүлэх гэнэ. Үүнд намайг "Сайхан урсгалт Сэлэнгийн минь долгио" гэдэг дууг скрипээр тоглож гүйцтэг гэж пионерын байгууллагаас үүрэг өглөө. Би скрип хөгжим барьж чадахгүй тул түүний оронд өөр ямар зүйлийг тоглож пионерын даалгаврыг биелүүлэх билээ гэж танаас зөвлөгөө авахаар ирлээ гэв. 

	Багш нь Жаргалыг их л голсон шинжтэй, инээмсэглэж байгаад:

	— Намын гишүүн надад, намын байгууллагаас ийм хариуцлагатай бөгөөд алдартай даалгавар өгсөн бол би ямар ч гэсэн биелүүлэх болно. Гэтэл пионер Жаргал пионерын байгууллагаас өгсөн хариуцлагатай бөгөөд алдартай даалгаврыг яагаад өөрчлөх хэрэгтэй болох билээ? Би ойлгохгүй байна гэж хэлэв. 

	— Багш аа би скрипээр тоглож чадахгүй шүү дээ гэхэд нь, 

	— Пионерын байгууллага, пионерууд, манай олон сурагчид, чамайг гүтгэхгүй шүү дээ. Чи скрипээр тоглож чаддаг байх ёстой. Тийм ч учраас аав, ээжид чинь, олон хүүхдийн аав ээжид, найз нөхдийн чинь өмнө, эрдэмтэй багш нарын чинь өмнө пионер Жаргал, ийм их юм сурч байна гэж чамайг бахархан үзүүлэх гэж байна шүү дээ. Энэ бол хэчнээн сайхан хэрэг билээ. Хөгжмүүдийн дотроос хамгийн баялаг дуутай гайхамшиг нь скрип юм. Ай даа скрип... ёстой оргил нь... хөгжмүүдийн хамгийн түрүү нь... За багш чинь чамд баярлах ёстой байна. Уян дуут уран чимэгт олон арван хөгжмийн манлай болсон энэ сайхан хөгжмийг эзэмших болсонд чинь өвгөн багш чинь чамд баярлах ёстой байна. Олон шавь нарынхаа эх эцэгтэй хамт сууж, онц сурлагатан Жаргалынхаа авьяасыг өнөө орой үзнэ. 

	Би сайн сурагчийнхаа сайхан чадварыг өнөө орой үзнэ гэж өвгөн багшийнх нь сэтгэл үнэхээр хөдлөн байгаа шиг, дуугаа өндөр нам, удаан түргэн болгож хэлээд, хананд өлгөөтэй байгаа Макаренкийн зургийг ажиглан харав. 

	Жаргал сэтгэл нь ч хөдөлж, хармаанаасаа алчуур гаргаж, уйлангуут нүдээ дарлаа. 

	— Багш минь би тандаа, нөхдөдөө худал хэлснээ одоо мэдлээ. Би өчигдөр ангийнхаа хэдэн сурагчдад скрипээр сайхан тоглодог гэж ярьсан юм байна шүү гээд, багшийнхаа гараас зуураад уйлав. 

	Багш Насан инээмсэглэн байж шавийнхаа толгойг илж, миний шударга үнэнч шавь минь, гэж бодоод, Жаргалыг өрөвдөн хайрлаж, нүднийх нь нулимс өөрийн эрхгүй урсан гарлаа. 

	— За миний хайрт сурагч минь! Чи надад үнэнээ хэллээ! Чамайг нөхдөдөө худал хэлж байхыг чинь би сонссон юм. Чи тэгж ярьж байхдаа би худал хэлж байна шүү гэж бодоогүй байсныг чинь би мэдсэн. Энэ бол чиний хувьд зөвхөн зэмлэл, гэмшил, ичгэвтэр явдал болохоор зогсохгүй, чиний энэ насны чинь амьдралын туршид мартагдашгүй хичээл болж өгнө. Үүнийг багшийн хувиар чамд хэлье. Чиний хүзүүнд пионерын гурван үзүүрт улаан галстуг3 байна. Ардын ялгуусан төрийн алдарт улаан тугийн ариун хэсэг болсон энэ галстугийг битгий дахин гутаагаарай! Үүнийг би намын гишүүний хувьд хэлж байна. За ийм байна. Одоо салааныхаа удирдагчид очиж буруугаа хүлээ. Бүх нөхдийнхөө өмнө буруугаа хүлээ. Өнөөдрийн концертод "Сайхан урсгалт Сэлэнгийн минь долгио" гэдэг дууг өөрөө дуулъя гэж гуй! Зөвшөөрөх байх. Харин скрип хөгжмийг сурах зоригоо битгий шантлаарай, гэж багш нь хэлэв. 

